
  ეთიკის კომისიის 

ზეპირი 

  

რ  ე  კ  ო  მ  ე  ნ  დ  ა  ც  ი  ა 

 

 

 

შეკითხვის კომისიაში შემოსვლის თარიღი: 17.01.2017 

შეკითხვის რეგისტრაციის ნომერი: 005/17 

 

შეკითხვა: 

საადვოკატო ბიუროს ადვოკატი იცავს უცხოური კომპანიის ინტერესებს, რომელსაც 

საქართველოს საბანკო დაწესებულებაში არ აქვს ანგარიში გახსნილი. საადვოკატო 

მომსახურების ხელშეკრულებით, მხარეები შეთანხმდნენ, რომ ვალის ამოღების შემთხვევაში, 

კლიენტის თანხა ჩაირიცხება საადვოკატო ბიუროს ანგარიშზე და შემდგომ, ეს თანხა 

გადაეგზავნება კლიენტს (უცხოურ კომპანიას). ასეთი შეთანხმებით დაარღვევს თუ არა 

საადვოკატო ბიურო და ბიუროს ადვოკატი ადვოკატთა პროფესიული ეთიკის კოდექსით 

გათვალისწინებულ რომელიმე ნორმას?   

ანალიზი: 

ადვოკატთა პროფესიული ეთიკის კოდექსის მე-8 მუხლის მე-15 ნაწილი: „კლიენტის 

ინტერესების დაცვის შეწყვეტისას ადვოკატმა კლიენტს უნდა დაუბრუნოს ყველა დოკუმენტი, 

ფულადი სახსრები ან სხვა ქონება, რომელიც კლიენტმა ადვოკატს გადასცა ან მიანდო 

წარმომადგენლობითი უფლებამოსილების განხორციელებისას ან რომელიც ადვოკატმა 

სასამართლოსგან, სხვა ორგანოსაგან ან პირისგან მიიღო საქმის წარმოების პროცესში. 

კლიენტისთვის გადასაცემი თანხიდან ადვოკატს უფლება აქვს გამოქვითოს ურთიერთობის 

შეწყვეტამდე განხორციელებული მომსახურებისათვის მისაღები გასამრჯელო და გაწეული 

ხარჯი“. 

ადვოკატთა პროფესიული ეთიკის კოდექსის მოქმედება არ ვრცელდება საადვოკატო ბიუროს 

საქმიანობაზე. შესაბამისად, მოცემულ შემთხვევაში საადვოკატო ბიუროს ქცევა ვერ შეფასდება 

ადვოკატთა პროფესიული ეთიკის კოდექსით გათვალისწინებული რომელიმე ნორმით.  

განსახილველ შემთხვევაში, საადვოკატო ბიუროს ადვოკატსა და კლიენტს  შორის შეთანხმება 

იმის თაობაზე, რომ კლიენტის თანხა ჩაირიცხოს საადვოკატო ბირუოს ანგარიშზე და შემდგომ, 

გადაიგზავნოს უცხოური კომპანიის (კლიენტის) ანგარიშზე არ წარმოადგენს რომელიმე 

ეთიკური ვალდებულების დარღვევას. ამ შემთხვევაში, მოცემული თანხა კლიენტმა მიანდო 

თავის ადვოკატს წარმომადგენლობითი უფლებამოსილების განხორციელების დროს, რომელიც 

მხარეებს შორის შეთანხმების შესაბამისად უნდა დაუბრუნდეს კლიენტს.  

დასკვნა: 

კლიენტს შეუძლია შეთანხმების შესაბამისად, ადვოკატს ანდოს თავისი ფულადი სახსრები ან 

სხვა ქონება, რომელიც ადვოკატმა უნდა დაუბრუნოს კლიენტს შეთანხმების შესაბამისად, ან 

ადვოკატ-კლიენტის ურთიერთბის შეწყვეტის შემდგომ.  

ეთიკის კომისიის მიერ გაცემული რეკომენდაცია არის მხოლოდ სარეკომენდაციო მოსაზრება 

და არ არის სავალდებულო ეთიკის კომისიის ან სასამართლოს მიერ საქმის განხილვის ეტაპზე.  

 

 

 

 

 

 

 


